
Din il-logħba ta’ simulazzjoni tar-rwoli tpoġġi lill-istudenti tiegħek fil-post ta’ Membru tal-Parlament 
Ewropew. Għal siegħa jew sagħtejn, il-kamra tiegħek issir il-Parlament Ewropew innifsu, u l-istudenti 
tiegħek jiddiskutu kif jistgħu jindirizzaw is-suġġetti attwali tal-UE.

Din il-logħba ta’ simulazzjoni tar-rwoli se tgħin lill-istudenti jiżviluppaw il-ħiliet demokratiċi tagħhom. 
Fost dawn il-ħiliet l-istudenti jiżviluppaw il-kapaċità li jiffurmaw opinjoni kritika, u jitgħallmu jiddibattu  
u jilħqu kompromess.

L-ewwel, l-istudenti jaħdmu fi gruppi iżgħar - kumitati parlamentari - fuq proposta leġiżlattiva  
tal-Kummissjoni Ewropea. Dawn jużaw il-bord tal-logħba b’kards tematiċi. Waqt li jkunu qed jemendaw 
il-proposta leġiżlattiva, il-gruppi jridu jqisu l-perspettivi differenti tal-Kunsill tal-Unjoni Ewropea  
u tal-partijiet ikkonċernati. Tista’ tagħżel bejn erba’ suġġetti ta’ livelli varji ta’ diffikultà.

Fit-tieni stadju jsir dibattitu plenarju li fih il-gruppi iżgħar jippreżentaw il-liġijiet adattati tagħhom.  
Wara d-dibattitu ssir votazzjoni plenarja.

Fl-aħħar nett, isiru rendikont u evalwazzjoni bir-reqqa tal-logħba tar-rwoli, fejn jiġu indikati 
s-similaritajiet u d-differenzi bejn il-logħba tar-rwoli u r-realtà.

 
Metodoloġija Tul ta’ żmien Materjal
Logħba ta’ simulazzjoni tar-rwoli:  
ħidma fil-kumitati parlamentari

25 minuta -	 Bord tal-logħba għal kull grupp

-	 Worksheet għal kull grupp

-	� Sett ta’ kards tematiċi għal kull grupp. Il-kards iridu jiġu stampati 
fuq naħa waħda u jinqatgħu.

-	� Proposta leġislattiva tematika tal-Kummissjoni Ewropea għal  
kull grupp.

Logħba ta’ simulazzjoni tar-rwoli: 
dibattitu plenarju u votazzjoni

10 minuti għal 
kull tema

-	 Blackboard/flipchart + ġibs/marker

-	 Worksheet mimlija għal kull grupp

Rendikont u evalwazzjoni 15-il minuta sa 
siegħa

-	 Kompjuter + projector

-	 Preżentazzjoni

Dikjarazzjoni ta’ ċaħda ta’ responsabbiltà 
La l-forma u lanqas il-kontenut ta’ dan l-eżerċizzju ma joffru rappreżentazzjoni kompluta tar-
realtà, u lanqas ma jirrappreżentaw il-fehmiet proprji tal-Parlament Ewropew, tal-Kummissjoni 
Ewropea, tal-Kunsill tal-Unjoni Ewropea jew tal-gruppi ta’ interess. L-għan ta’ dan l-eżerċizzju ta’ 
simulazzjoni huwa purament edukattiv, u din hija l-unika bażi għall-għażliet li saru.

LINJI GWIDA GĦAT-TAGĦLIM   
IL-VJAĠĠ LEĠIŻLATTIV —  
IL-LOGĦBA TAR-RWOLI  
TAL-PARLAMENT EWROPEW

OBJETTIVI U ĦILIET
Attitudni

-	 L-istudenti jiżviluppaw atteġġjament kritiku: huma jiffurmaw opinjoni dwar is-suġġetti attwali  
tal-UE.

Għarfien
- 	 L-istudenti huma diġà familjari ma’ verżjoni simplifikata tal-proċess deċiżjonali tal-UE u jifhmu 

dan il-proċess.

-	 L-istudenti jifhmu r-rwol tal-Parlament Ewropew fi ħdan dan il-proċess.

-	 L-istudenti jafu li l-Parlament Ewropew jittratta suġġetti konkreti li għandhom impatt fuq il-ħajja 
tagħhom ta’ kuljum.

-	 L-istudenti jafu aktar dwar it-temi diskussi.

Ħiliet
-	 Matul l-eżerċizzju kollu, l-istudenti jiżviluppaw il-ħiliet demokratiċi tagħhom: huma jitgħallmu kif 

iqisu l-opinjoni ta’ ħaddieħor, kif jiffurmaw l-opinjoni tagħhom stess, kif jikkonsultaw ma’ oħrajn  
u kif jilħqu kompromess.

-	 L-istudenti jitgħallmu jippreżentaw il-proposta tagħhom u jitkellmu quddiem grupp.

PASS, PASS
1. IL-LOGĦBA TAR-RWOLI:  
ĦIDMA FIL-KUMITATI PARLAMENTARI
Issettjar
Il-parteċipanti jinqasmu fi gruppi ta’ bejn erba’ u ħames studenti. Kull grupp jiġi assenjat tema biex 
jaħdem fuqha. Kull grupp ipoġġi madwar mejda bil-materjal kollu. Idealment, it-tabelli jkunu diġà ġew 
ippreparati mill-edukatur.

Kull grupp ikollu proposta leġiżlattiva tematika tal-Kummissjoni Ewropea. Fuq il-mejda tagħhom  
hemm ukoll worksheet (identika għat-temi kollha), bord tal-logħba (identiku għat-temi kollha) u  
l-kards relatati mat-tema. Il-kards relatati mat-tema jitqiegħdu fuq il-bord tal-logħba wiċċhom ’l isfel  
u bil-kantunieri li juru n-numri jew is-simboli mitwija ’l fuq.

It-tema ssettjata tidher xi ħaġa hekk:

Proċess
L-edukatur jispjega fil-qosor lill-istudenti li minn issa ’l quddiem se jkunu kollha Membri tal-Parlament 
Ewropew u li, f’dik il-kapaċità, dawn se jfasslu l-liġi tagħhom stess. L-edukatur jispjegalhom ukoll li se 
jkollhom jippreżentaw il-liġi tagħhom lill-bqija tal-grupp u li l-grupp kollu se jivvota dwarha. L-eduaktur 
jagħżel is-suġġetti li l-istudenti se jaħdmu fuqhom qabel ma jispjega l-logħba.

Wara dan, l-edukatur jispjega fil-qosor il-bord tal-logħba, li turi verżjoni simplifikata tal-proċess 
deċiżjonali tal-UE: il-Kummissjoni Ewropea hija l-istituzzjoni li tagħti bidu għal-liġi, billi tagħmel proposti 
leġiżlattivi. Dawn il-proposti leġiżlattivi mbagħad jaslu għand il-Parlament Ewropew u l-Kunsill tal-Unjoni 
Ewropea, li jikkondividu l-poter leġiżlattiv.

Kull grupp ta’ studenti jaħdem b’mod indipendenti skont l-istruzzjonijiet u l-ħin fuq il-worksheet  
u l-kards: il-grupp jibda bil-kard numru 1. Student wieħed mill-grupp jaqleb il-kard u jaqra b’vuċi  
għolja dak li hemm fiha. Imbagħad il-grupp iwettaq il-kompiti indikati fuq il-kard. Wara, il-grupp  
jgħaddi għall-kard numru 2, imbagħad għall-kards numri 3 u 4. Huma jieħdu n-noti fuq il-worksheet. 

Il-kards ikun fihom kompitu jew informazzjoni addizzjonali ppreżentata bħala perspettiva tal-Kunsill 
tal-Unjoni Ewropea, tal-gruppi tal-lobbying jew ta’ partijiet ikkonċernati oħra. Pass, pass, l-istudenti 
jiffurmaw il-“liġi Ewropea” tagħhom stess. Il-kompitu finali għall-istudenti huwa l-preparazzjoni ta’ 
preżentazzjoni dwar il-liġi tagħhom għall-istudenti l-oħra fil-grupp kollu.

Kontenut
Il-proposti leġiżlattivi u l-kards tematiċi kollha jistgħu jinstabu fid-dokument bil-materjal  
tal-logħba għal din l-attività. Hemm erba’ temi/suġġetti għal din il-lobgħa ta’ simulazzjoni tar-rwoli. Il-
proposti leġiżlattivi tal-Kummissjoni Ewropea, l-adattamenti mitluba mill-Kunsill tal-Unjoni Ewropea  
u l-informazzjoni mogħtija mill-partijiet interessati, kollha huma magħżula biex iħeġġu kemm jista’  
jkun diskussjoni bejn l-istudenti. Dawn huma fittizji u jservu biss bħala mira edukattiva. Huwa importanti  
li l-edukatur jispjega r-realtà tas-suġġetti wara l-eżerċizzju. 

L-erba’ suġġetti huma kklassifikati skont id-diffikultà, minn faċli għal aktar kumplessi:

1. 	 Armata tal-UE?

2. 	 Id-demokrazija Ewropea

3. 	 Il-moda sostenibbli

4. 	 Att dwar l-IA 

Dikjarazzjoni ta’ ċaħda ta’ responsabbiltà 
Jekk jogħġbok enfasizza mal-istudenti li, fir-realtà, il-Kummissjoni Ewropea m’għandhiex 
l-awtorità li tipproponi ċerti inizjattivi li jidhru f’din is-simulazzjoni, bħall-ħolqien ta’ Armata 
Ewropea jew bidliet fir-regoli għall-Elezzjonijiet Ewropej, tal-anqas mhux permezz ta’ atti legali 
ordinarji tal-UE. Kwistjonijiet bħal dawn ikunu jeħtieġu bidla fit-Trattat, f’konformità mal-Artikolu 
48 tat-Trattat dwar l-Unjoni Ewropea (TUE), proċess li jinvolvi lill-gvernijiet nazzjonali u l-qbil 
unanimu tal-Kunsill Ewropew.

Xi proposti fil-logħba tar-rwoli huma ispirati mir-rakkomandazzjonijiet li għamel il-Parlament 
Ewropew għar-riforma tat-Trattat, li huma parti minn diskussjoni istituzzjonali li għaddejja 
bħalissa.

Għal aktar kuntest, ara: Stqarrija għall-istampa tal-Parlament Ewropew, it-28 ta’ Novembru 2019

Xi ideat
-	 Dur mal-gruppi u għinhom jekk jeħlu. 

-	 Preferibbilment, kull grupp għandu jaħdem fuq tema differenti. B’dan il-mod kull grupp jista’ 
jippreżenta liġi differenti fil-plenarja. Madankollu, tista’ tagħżel li l-gruppi kollha jaħdmu fuq 
l-istess tema, jew tassenja l-istess tema lil żewġ gruppi, eċċ. 

2. IL-LOGĦBA TAR-RWOLI:  
DIBATTITU PLENARJU U VOTAZZJONI
Issettjar
L-istudenti jibqgħu bilqiegħda fil-kumitati tematiċi tagħhom stess. Fuq quddiem tal-kamra, blackboard 
jew flipchart juru l-grilja li ġejja:

Tema Voti favur Voti kontra Astensjoni mill-votazzjoni
eż. “il-moda sostenibbli”

eż. “Att dwar l-IA”

Niżżel it-temi li huma diskussi fl-ewwel kolonna. 

Proċess
Kull grupp tematiku jkollu massimu ta’ ħames minuti biex jippreżenta l-proposta tiegħu. Il-grupp juża 
l-worksheet mimlija biex jagħmel dan. Wara, l-istudenti l-oħra jingħataw ħin biex jagħmlu mistoqsijiet. 
Imbagħad l-edukatur jgħaddi immedjatament għall-vot. Kulħadd jivvota billi jgħolli idu. L-istudenti fil-
kumitat tematiku li jippreżenta l-proposta jistgħu jivvotaw ukoll. L-edukatur jagħmel id-dikjarazzjonijiet  
li ġejjin: 

-	 “Dawk li jaqblu ma’ din il-proposta, jgħollu jdejhom.” Niżżel in-numru fil-kolonna “Voti favur”  
tat-tema inkwistjoni.

-	 “Dawk li ma jaqblux ma’ din il-proposta, jgħollu jdejhom.” Niżżel in-numru fil-kolonna  
“Voti kontra” tat-tema inkwistjoni. 

-	 “Dawk li jastjenu, jgħollu jdejhom.” Niżżel in-numru fil-kolonna “Astensjoni mill-votazzjoni”  
tat-tema inkwistjoni.

Wara l-votazzjoni, ara jekk il-maġġoranza vvutatx biex il-liġi tiġi aċċettata jew miċħuda. 

Hemm maġġoranza meta nofs l-istudenti + 1 jivvutaw favur jew kontra proposta. Dawk li astjenew 
ma jingħaddux. F’każ ta’ voti ndaqs, issuġġerixxi li l-vot jiġi sospiż. B’hekk il-proposta tibqa’ mingħajr 
deċiżjoni.

Dan il-proċess jiġi ripetut għal kull liġi. 

Xi ideat
- 	 -għadd ta’ gruppi tematiċi jiddetermina l-ħin meħtieġ għall-eżerċizzju. 

-	 Aktar ma jkunu żgħar il-gruppi, aktar se jkun involut kull student individwali. Qis kemm il-ħin kif 
ukoll l-involviment personali tal-istudenti meta tiddeċiedi f’kemm-il grupp se taqsam il-klassi. 

3.	 RENDIKONT U EVALWAZZJONI
Issettjar
Iddiskuti x-xebh u d-differenzi bejn l-eżerċizzju u r-realtà, bl-għajnuna tal-preżentazzjoni għal din 
l-attività. L-istudenti jistgħu jibqgħu fil-gruppi iżgħar għal din il-parti tal-logħba jew jibdlu l-postijiet. 

Proċess
L-ewwel nett, staqsi lill-istudenti dwar l-esperjenza tagħhom: “Kif ħassejtek bħala MPE?” It-tweġibiet 
possibbli huma li sabu li kien diffiċli li jieħdu deċiżjonijiet meta jkun hemm tant interessi kkonċernati jew 
li ħadu gost li kellhom is-setgħa li jieħdu deċiżjonijiet. Staqsi lill-istudenti li kellhom esperjenzi simili jew 
opposti: eż. “Min ħassu hekk ukoll? Min ħaseb il-kuntrarju?” 

Wara din l-introduzzjoni, mur għall-evalwazzjoni tal-eżerċizzju. Spjega li l-logħba tar-rwoli fil-klassi hija 
differenti minn dak li jseħħ fir-realtà. Hemm differenzi kemm fil-format kif ukoll fil-kontenut. Fl-istess 
ħin, sintendi, hemm ukoll numru ta’ affarijiet li huma simili. Dawn id-differenzi u s-similaritajiet huma 
ppreżentati fil-preżentazzjoni permezz ta’ roster (ara l-istampa).

L-ewwel mistoqsija għall-istudenti hija: “X’aspetti tal-eżerċizzju taħseb li kienu simili għar-realtà  
fil-forma jew fil-kontenut?” Imbagħad l-edukatur juri u jispjega x-xebh permezz tal-preżentazzjoni,  
bil-kontribut tal-istudenti. 

It-tieni mistoqsija hija: “X’taħseb li jaħdem b’mod differenti fir-realtà?” Imbagħad l-edukatur jiddiskuti 
l-aktar differenzi importanti, għal darb’oħra bil-kontribut tal-istudenti u billi juża l-preżentazzjoni. 

It-tielet, l-edukatur jiddiskuti r-realtà tat-temi li ġew diskussi fil-klassi. Dan huwa importanti ħafna  
biex jiżgura li l-istudenti jitilqu mill-klassi b’immaġni preċiża tar-realtà. 

Kontenut
1. XEBH MAR-REALTÀ U DIFFERENZI MIR-REALTÀ

Xebh Differenzi
Formola Kumitati tematiċi fil-Parlament Ewropew: Il-

Parlament Ewropew jittratta temi varji ħafna. Din 
hija r-raġuni għaliex il-Membri tal-PE jispeċjalizzaw 
f’tema waħda jew tnejn biss. Il-Parlament Ewropew 
għandu madwar 20 kumitat tematiku fiss u xi 
wħud ad hoc. Fi ħdan dawn il-kumitati, il-Membri 
tal-PE l-ewwel jiffamiljarizzaw ruħhom mat-tema 
u jiddiskutuha qabel ma jippreżentawha lill-bqija 
tal-Parlament Ewropew fil-plenarja fejn tittieħed 
il-votazzjoni finali.

Gruppi ta’ interess Il-Membri tal-PE spiss jiġu 
avviċinati minn gruppi ta’ interess.

Votazzjoni b’turija tal-idejn Fil-Parlament Ewropew, 
il-votazzjoni dwar proposti spiss issir b’turija tal-
idejn għaliex, b’mod ġenerali, din hija aktar veloċi. 
Kultant il-Membri tal-PE jivvotaw elettronikament 
(jiġifieri vot individwali), pereżempju meta 
l-Parlament ikun diviż ħafna dwar suġġett u r-riżultat 
tal-voti ma jkunx ċar mad-daqqa t’għajn. Grupp 
politiku jista’ jitlob vot elettroniku wkoll (minn qabel), 
u l-votazzjoni finali fuq rapport fil-parti l-kbira ssir 
b’vot elettroniku. Dan jgħin lill-membri tal-pubbliku 
jżommu kont ta’ liema MPE vvotaw favur/kontra jew 
astjenew milli jivvotaw.

Votazzjoni b’maġġoranza Fil-Parlament Ewropew, 
ir-regola għall-maġġoranza wkoll hija ta’ nofs il-voti 
mitfugħa + vot.

Diversi gruppi politiċi: Matul l-eżerċizzju, l-istudenti 
ma kinux jappartjenu għal grupp politiku. Fir-realtà, 
hemm tmien gruppi politiċi fil-Parlament Ewropew. 
Fis-sessjoni plenarja, il-Membri tal-PE jpoġġu flimkien 
fil-gruppi politiċi rispettivi tagħhom, mix-xellug għal-
lemin. Kull grupp huwa ppresedut minn president.

Setgħa leġiżlattiva kondiviża. L-eżerċizzju jista’  
jagħti l-impressjoni li l-Parlament Ewropew biss 
għandu s-setgħa leġiżlattiva fl-UE u, għalhekk, huwa 
jieħu d-deċiżjonijiet kollha. Madankollu, fir-realtà,  
il-Parlament jaqsam is-setgħa tiegħu mal-Kunsill  
tal-Unjoni Ewropea.

Aktar kumpless 
-	� L-eżerċizzju sar bi ftit nies biss. Fil-Parlament 

Ewropew, id-dibattitu u l-votazzjoni jinvolvu 
 720 Membru tal-PE.

-	� L-eżerċizzju sar b’lingwa waħda. Fil-Parlament 
kulħadd jista’ jitkellem b’waħda mill-24 lingwa 
uffiċjali. Imbagħad kollox jiġi interpretat fit-23 
lingwa uffiċjali oħra tal-UE.

Kontenut L-argumenti: L-argumenti li semmejtu intom matul 
l-eżerċizzju huma simili għal dawk espressi fid-
dibattiti Ewropej.

Aktar kumpless 
-	� It-temi spiss ikunu aktar tekniċi. Pereżempju, 

is-suġġett inkwistjoni jista’ jkun id-daqs tat-toqob 
fix-xbieki tas-sajd. Dan jirrikjedi riċerka xjentifika 
ddedikata dwar it-tip ta’ ħut li jista’ jinqabad b’kull 
tip ta’ xibka, eċċ.

-	� Il-proposti leġiżlattivi li l-Parlament Ewropew 
jivvota dwarhom huma ferm aktar dettaljati. Kull 
dettall jiġi diskuss u, jekk ikun hemm bżonn, jiġi 
modifikat.

Finalment, hemm element wieħed li jappartjeni kemm għax-xebh kif ukoll għad-differenzi: it-temi nfushom:

-	� It-temi stess jistgħu jitqiesu simili għaliex dawn ilkoll huma suġġetti li l-Parlament Ewropew ikun qed 
jindirizza jew indirizza fl-imgħoddi.

-	� It-temi huma differenti wkoll għaliex fil-verità, il-proposti u l-pożizzjonijiet tal-Kummissjoni Ewropea,  
tal-Parlament Ewropew u tal-Kunsill tal-UE jkunu differenti. (ara d-dikjarazzjoni ta’ qabel il-Kapitlu 2)

IL-LOGĦBA TAR-RWOLI TAL-PARLAMENT 
EWROPEW – SUĠĠETTI
1. ARMATA TAL-UE?
Minkejja l-pjanijiet għal Komunità Ewropea tad-Difiża li saru fl-1952, l-Unjoni Ewropea ma għandhiex 
armata. Kull pajjiż tal-UE jiddeċiedi b’mod awtonomu jekk ikollux armata tiegħu u jekk jiskjerahiex.  
Mindu daħal fis-seħħ it-Trattat ta’ Maastricht, il-pajjiżi tal-UE kontinwament kabbru l-kamp ta’ 
applikazzjoni tal-kooperazzjoni tagħhom fi kwistjonijiet ta’ difiża. Fl-isfond tal-gwerra ta’ aggressjoni  
tar-Russja kontra l-Ukrajna, reġa’ qam id-dibattitu dwar jekk l-UE għandux ikollha armata.

Mindu daħal fis-seħħ it-Trattat ta’ Liżbona, it-Trattati tal-UE saru jinkludu klawżola ta’ difiża reċiproka. 
Fl-2022, l-UE ppubblikat il-Boxxla Strateġika, li hija l-ewwel valutazzjoni strateġika konġunta tal-isfidi 
għas-sigurtà u d-difiża li qed tiffaċċja l-UE.

L-UE adottat diversi miżuri b’rispons għall-gwerra ta’ aggressjoni Russa kontra l-Ukrajna. Dan jinkludi 
sanzjonijiet estensivi u l-ewwel attivazzjoni tal-Faċilità Ewropea għall-Paċi, li permezz tagħha l-Ukrajna 
qed tiġi appoġġjata militarment. Id-diskussjonijiet dwar ir-rwol tal-UE fis-settur tad-difiża għadhom 
għaddejjin.

Ħoloq utli: 

–	� Aktar informazzjoni dwar il-kooperazzjoni fil-qasam tad-difiża fl-UE tinsab fuq  
https://www.europarl.europa.eu/topics/mt/article/20190612STO54310/id-difiza-kif-l-ue-qed-
taghti-spinta-lis-sigurta-taghha 

–	� Aktar informazzjoni dwar il-Boxxla Strateġika tinsab fuq: 
https://www.consilium.europa.eu/mt/policies/strategic-compass/

–	� Aktar informazzjoni dwar il-miżuri li ħadet l-UE b’reazzjoni għall-gwerra ta’ aggressjoni Russa 
kontra l-Ukrajna tinsab fuq https://ukraine.europarl.europa.eu/en/home 

https://www.europarl.europa.eu/factsheets/mt/sheet/5/the-treaty-of-lisbon
https://www.europarl.europa.eu/topics/mt/article/20190612STO54310/defence-how-the-eu-is-boosting-its-security
https://www.europarl.europa.eu/topics/mt/article/20190612STO54310/defence-how-the-eu-is-boosting-its-security
https://www.consilium.europa.eu/mt/policies/strategic-compass/


2. ID-DEMOKRAZIJA EWROPEA 
Iċ-ċittadini Ewropej ilhom sa mill-1979 jeleġġu b’mod dirett Parlament Ewropew ġdid kull ħames snin. 
Iċ-ċittadini jivvutaw biex jeleġġu Membri tal-PE li jirrappreżentawhom fil-livell tal-UE. Skont ir-regoli 
komuni tal-UE, dawn l-elezzjonijiet għandhom isiru b’vot sigriet u b’vot universali dirett (vot wieħed għal 
kull ċittadin adult), u l-Membri tal-PE jiġu eletti abbażi ta’ rappreżentanza proporzjonali. Huwa importanti 
ħafna li kull ċittadin Ewropew ikun jista’ jivvota jew joħroġ għall-elezzjoni fl-Istat Membru fejn jgħix. 

Fl-elezzjonijiet Ewropej ta’ Ġunju 2024, l-Ewropej ivvutaw għar-rappreżentanti tagħhom biex jimlew 
is-720 siġġu tal-Parlament. Id-distribuzzjoni ta’ dawn is-siġġijiet fost l-Istati Membri tal-UE hija bbażata 
fuq il-prinċipju tal-proporzjonalità digressiva, li jfisser li filwaqt li l-għadd ta’ siġġijiet huwa relatat  
mal-popolazzjoni ta’ kull pajjiż, pajjiżi iżgħar għandhom aktar Membri tal-PE per capita minn pajjiżi akbar. 
Barra minn hekk, iċ-ċittadini jistgħu jivvutaw biss għal kandidati li joħorġu fil-pajjiż tal-UE tagħhom  
(jew fil-kostitwenza reġjonali) ta’ residenza jew f’pajjiżhom stess - iżda jistgħu jivvutaw darba biss. 

Madankollu, minbarra dawn ir-regoli komuni, kull pajjiż japplika l-arranġamenti elettorali tiegħu 
stess abbażi tal-kostituzzjoni tiegħu - u dawn jistgħu jvarjaw ħafna. Il-leġittimità demokratika tar-
rappreżentanti eletti tiddependi fuq il-parteċipazzjoni tal-votanti, li mill-2019 żdiedet b’mod sinifikanti, 
l-aktar minħabba l-parteċipazzjoni taż-żgħażagħ. It-tnaqqis fl-età tal-vot huwa mod wieħed kif tiżdied 
il-parteċipazzjoni taż-żgħażagħ. Għall-elezzjonijiet Ewropej tal-2024, erba’ pajjiżi tal-UE (l-Awstrija, 
il-Belġju, il-Ġermanja, Malta) naqqsu l-età tal-vot tagħhom għal 16-il sena, filwaqt li l-Greċja naqqsitha 
għal 17-il sena.

Kull pajjiż tal-UE jiddetermina jekk iċ-ċittadini għandhomx dritt jivvutaw jew jekk humiex obbligati 
jivvutaw. 

Ħoloq utli: 

–	 Tista’ ssib aktar informazzjoni dwar is-sistema elettorali Ewropea hawnhekk: https://www.
europarl.europa.eu/factsheets/mt/sheet/21/the-european-parliament-electoral-procedures 

–	 Sib aktar informazzjoni dwar l-età tal-vot fl-elezzjonijiet Ewropej hawnhekk:  
https://www.europarl.europa.eu/RegData/etudes/ATAG/2023/749767/EPRS_ATA(2023)749767_
EN.pdf (disponibbli biss bl-Ingliż)

–	 Hemm diversi inizjattivi biex iċ-ċittadini jkunu aktar involuti fil-politika Ewropea u biex l-UE ssir 
aktar demokratika:

	 – 	� L-Inizjattiva taċ-Ċittadini Ewropej (mill-2012): jekk mill-anqas miljun Ewropew minn minimu 
ta’ seba’ pajjiżi tal-UE jiffirmaw inizjattiva, huma jkunu jistgħu jitolbu lill-Kummissjoni Ewropea 
tippreżenta proposta leġiżlattiva. 

	 – 	� Jeżistu bosta strumenti aktar parteċipattivi, bħad-Djalogu tal-UE maż-Żgħażagħ,  
il-konsultazzjonijiet pubbliċi (esperti f’qasam partikolari), id-dritt ta’ petizzjoni u panels  
taċ-ċittadini. 

https://www.europarl.europa.eu/factsheets/mt/sheet/21/the-european-parliament-electoral-procedures. 
https://www.europarl.europa.eu/factsheets/mt/sheet/21/the-european-parliament-electoral-procedures. 
https://www.europarl.europa.eu/RegData/etudes/ATAG/2023/749767/EPRS_ATA(2023)749767_EN.pdf
https://www.europarl.europa.eu/RegData/etudes/ATAG/2023/749767/EPRS_ATA(2023)749767_EN.pdf
https://ec.europa.eu/info/law/better-regulation/have-your-say_mt
https://www.europarl.europa.eu/at-your-service/mt/be-heard/petitions


3. IL-MODA SOSTENIBBLI
Il-produzzjoni globali tat-tessuti żdiedet b’aktar mid-doppju bejn l-2000 u l-2020. Fl-istess ħin,  
il-ħajja utli tal-ħwejjeġ tnaqqset drastikament. Kull sena, it-tessuti jiġġeneraw madwar ħames miljun 
tunnellata ta’ skart fl-UE - madwar 12-il kilogramma għal kull persuna - bil-fibri sintetiċi bħall-poliester 
jikkontribwixxu għat-tniġġis tal-plastik.1

Illum il-ġurnata, il-moda mgħaġġla mhijiex ipprojbita fl-UE. L-UE qed tippjana li tintroduċi standards 
minimi ta’ sostenibbiltà għat-tessuti permezz tar-Regolament il-ġdid dwar l-Ekodisinn2. Xi Stati Membri, 
bħal Franza, diġà qed jieħdu miżuri addizzjonali biex jillimitaw il-moda mgħaġġla permezz ta’ sistemi ta’ 
punteġġ ekoloġiku u penali.

Il-Parlament Ewropew huwa impenjat li jagħmel l-industrija tat-tessuti tal-UE aktar sostenibbli, ċirkolari 
u kompetittiva sal-2030. F’Ġunju 2023, huwa adotta riżoluzzjoni li tappoġġja l-Istrateġija tal-UE għal 
Tessuti Sostenibbli u Ċirkolari, li għandha l-għan li tittrasforma s-settur. Sal-2030, it-tessuti kollha  
fl-UE għandhom ikunu durabbli, jistgħu jissewwew, riċiklabbli, ikunu magħmulin minn fibri riċiklati, ħielsa 
minn sustanzi kimiċi dannużi u jiġu prodotti skont standards soċjali u ambjentali ġusti. Il-moda mgħaġġla 
se titneħħa gradwalment, filwaqt li se jiġu promossi servizzi ta’ użu mill-ġdid u tiswija. Il-produtturi se 
jinżammu responsabbli għaċ-ċiklu tal-ħajja kollu tal-prodotti tagħhom, inkluż il-ġestjoni tal-iskart.

Il-Parlament Ewropew stieden lill-Kummissjoni Ewropea, lill-pajjiżi tal-UE u lis-sħab internazzjonali  
biex jistabbilixxu miri speċifiċi u jieħdu passi konkreti biex jimplimentawhom, filwaqt li jibbilanċjaw 
 is-sostenibbiltà mal-kompetittività tal-industrija tat-tessuti.

(Għal din is-simulazzjoni, l-istudenti għandhom l-ewwel jaqblu dwar kif il-moda mgħaġġla għandha tiġi 
definita għall-fini tal-liġi.)

Ħoloq utli:

– 	 Aktar informazzjoni dwar l-istrateġija tal-UE għat-tessuti tinsab fuq: 
https://environment.ec.europa.eu/strategy/textiles-strategy_en?prefLang=mt

– 	 Aktar informazzjoni dwar “L-UE kif qed tagħmel il-moda sostenibbli?” 
https://environment.ec.europa.eu/topics/circular-economy-topics/reset-trend/how-eu-making-
fashion-sustainable_en?prefLang=mt

– 	 Aktar informazzjoni dwar il-kampanja tal-UE “ReSet the Trend” 
https://environment.ec.europa.eu/topics/circular-economy-topics/reset-trend_en?prefLang=mt

1 Ara https://environment.ec.europa.eu/strategy/textiles-strategy_en?prefLang=mt 
2 Ara https://commission.europa.eu/energy-climate-change-environment/standards-tools-and-labels/products-labelling-rules-
and-requirements/ecodesign-sustainable-products-regulation_en?prefLang=mt 

https://environment.ec.europa.eu/strategy/textiles-strategy_en?prefLang=mt
https://environment.ec.europa.eu/topics/circular-economy-topics/reset-trend/how-eu-making-fashion-sustainable_en?prefLang=mt
https://environment.ec.europa.eu/topics/circular-economy-topics/reset-trend/how-eu-making-fashion-sustainable_en?prefLang=mt
https://environment.ec.europa.eu/topics/circular-economy-topics/reset-trend_en?prefLang=mt
https://environment.ec.europa.eu/strategy/textiles-strategy_en?prefLang=mt
https://commission.europa.eu/energy-climate-change-environment/standards-tools-and-labels/products-labelling-rules-and-requirements/ecodesign-sustainable-products-regulation_en?prefLang=mt
https://commission.europa.eu/energy-climate-change-environment/standards-tools-and-labels/products-labelling-rules-and-requirements/ecodesign-sustainable-products-regulation_en?prefLang=mt


4. ATT DWAR L-IA
-intelliġenza artifiċjali (IA) hija minsuġa fil-ħajja tagħna ta’ kuljum, mill-assistenti bil-vuċi u l-algoritmi ta’ 
rakkomandazzjoni sa għodod sofistikati fis-setturi tal-mediċina u t-trasport. Billi l-IA tanalizza ammonti 
kbar ta’ data b’veloċità għolja, tkun tista’ tidentifika l-mard minn kmieni, tottimizza l-flussi tat-traffiku, 
tippersonalizza t-tagħlim u saħansitra tgħin biex titbassar id-domanda għall-elettriku, filwaqt li tagħmel 
is-servizzi aktar intelliġenti, sikuri u effiċjenti.

L-IA għandha potenzjal enormi: it-tobba jistgħu jużaw l-IA biex jidentifikaw sinjali bikrija ta’ kanċer 
fl-immaġnijiet mediċi, il-bdiewa jistgħu jsegwu s-saħħa tal-għelejjel permezz ta’ sensuri bbażati fuq 
id-droni, u l-manifatturi jistgħu jużaw il-manutenzjoni predittiva biex jantiċipaw ħsarat għaljin. Fuq 
skala globali, l-innovazzjoni xprunata mill-IA għandha l-potenzjal li tagħti spinta lit-tkabbir ekonomiku, 
tnaqqas l-emissjonijiet ta’ gassijiet serra, u ttejjeb l-aċċess għall-edukazzjoni u l-kura tas-saħħa f’reġjuni 
li mhumiex moqdijin tajjeb.

Iżda l-IA ġġib magħha wkoll sfidi serji. L-algoritmi mħarrġa fuq data preġudikata jistgħu jsaħħu 
d-diskriminazzjoni fir-reklutaġġ, fis-self ta’ flus jew fl-infurzar tal-liġi. It-teħid awtomatizzat ta’ 
deċiżjonijiet jaf ma jkunx trasparenti, u b’hekk l-individwi ma jkunux jistgħu jifhmu jew jikkontestaw  
ir-riżultati. Hemm tħassib dwar is-sorveljanza tal-massa, l-erożjoni tal-privatezza personali, u l-impatt 
tal-awtomatizzazzjoni fuq l-impjiegi u l-koeżjoni soċjali. Minħabba li l-IA tolqot tant aspetti tal-ħajja 
- dawk etiċi, legali, ekonomiċi u soċjali - huwa essenzjali li jintlaħaq approċċ ibbilanċjat li jisfrutta 
l-benefiċċji tal-IA filwaqt li jħares kontra r-riskji. B’hekk, fl-2024, l-Unjoni Ewropea introduċiet l-ewwel 
liġi komprensiva tad-dinja dwar l-IA. 

Ħoloq utli: 

-	 L-IA taffettwa l-ħajja kemm b’mod pożittiv kif ukoll b’mod negattiv. Biex taqra aktar dwar 
it-theddid u l-opportunitajiet tal-IA ara hawn: https://www.europarl.europa.eu/topics/mt/
article/20200918STO87404/l-intelligenza-artificjali-opportunitajiet-u-riskji 

- 	 Skopri aktar dwar l-Att tal-UE dwar l-IA u x’jirregola  
https://www.europarl.europa.eu/topics/mt/article/20230601STO93804/l-att-tal-ue-dwar-l-ia-l-
ewwel-regolamentazzjoni-tal-intelligenza-artificjali

- 	 Ħarsa ġenerali lejn l-istrateġija tal-UE biex tinħoloq ekosistema ta’ eċċellenza u fiduċja fl-IA, 
filwaqt li l-innovazzjoni tiġi bbilanċjata mas-sigurtà u d-drittijiet fundamentali.

11  /  EUROPE@SCHOOL - IL-LOGĦBA TAR-RWOLI TAL-PARLAMENT EWROPEW

https://www.europarl.europa.eu/topics/mt/article/20200918STO87404/l-intelligenza-artificjali-opportunitajiet-u-riskji
https://www.europarl.europa.eu/topics/mt/article/20200918STO87404/l-intelligenza-artificjali-opportunitajiet-u-riskji
https://www.europarl.europa.eu/topics/mt/article/20230601STO93804/l-att-tal-ue-dwar-l-ia-l-ewwel-regolamentazzjoni-tal-intelligenza-artificjali
https://www.europarl.europa.eu/topics/mt/article/20230601STO93804/l-att-tal-ue-dwar-l-ia-l-ewwel-regolamentazzjoni-tal-intelligenza-artificjali
https://digital-strategy.ec.europa.eu/mt/policies/european-approach-artificial-intelligence

